
Классный час

Тема: Үзеңне наркотикларга бәйләмә!

Сипиева А.Ф.

Тема: Үзеңне наркотикларга бәйләмә!

Укыту максаты: Наркомания бәла билгесе исемле тема белән таныштыру, авырунын асылын ачу, килеп чыгу hәм таралу сәбәпләрен аңлату.

Үстерү максаты: Укучыларнын фикер йөрту күнекмәсен үстерү. Организмның эшчәнлегенә кызыксынучанлык уяту.

Тәрбияви максат: Үз-үзеңә, яшьтәшләреңә, өлкәннәргә, әйләнә-тирәгә кызыксыну тәрбияләү.Укучыларны әлеге куркыныч чирдән кисәтү hәм аларда сәламәт яшәү рәвеше формалаштыру.

Бурычлар: Укучыларны кешелек дөньясының наркотик матдәләрне куллану тарихы белән таныштыру, наркоманиянең килеп чыгу hәм таралу сәбәпләрен аңлату.Яшьләрне тормышта дөрес яшәү рәвешләрен сайлап алу мөмкинлеге үзләреннән генә торганына инандыру.Кеше организмына наркотик матдәлэрнең йогынтысын өйрәнү.Наркотикларга бәйлелек сәбәпләрен аңлату.Наркоманиянең таралу куркынычына бәя бирү.

Укыту методы: -аңлату методы. Дәреснең төре-әңгәмә-дәрес.

Җиһазлау: наркомания турында плакатлар, укучыларның  ясаган рәсемнәре,  слайдлар, газет-журнал материаллары, компьютер, биремле һәм җаваплы карточкалар. Класс сәгатенә биология-химия укытучылары чакырыла.

Материал: “Наркотикның зарары”-В.Н.Ягодский.

Сыйныф сәгатенең барышы

1. Оештыру.

Укытучы: Укучылар ,тәмәке һәм аракы кеше организмына нинди куркыныч китерүен сез яхшы беләсез. Ә наркотиклар нәрсә ул ? Кемнәр алар наркоманнар?

 Балаларның  җавапларын тыңлау.

2. Тема һәм бурычлар белән танышу.

3. Информацион этап

Наркоманнар. Алар-кешелеклеген җуйган, иманын саткан «тере мәетләр», шәүләләр.Наркомания 12-30 яшьлекләрне үзенә суырып ала .Наркомания бүгенге көндә чын-чынлап бәлага әйләнде. Элек аны “көнбатыш чире” дип атасалар, хәзер бу афәт безгә дә килеп җитте. Наркомания колы булучыларның күпчелеге бу ялгыш юлга, “берни дә белмәгәнлектән” кереп китә.Соңгы вакытта мәктәп яшендәге балалар арасында наркотик матдәләр кулланучылар, “яфрак көйрәтү” белән мавыгучыларның артып китүе, врачларны гына түгел, ата-аналарны hәм укытучыларны да хафага салды.Үз-үзенә кул салып күпме талантлар, өметле яшьләребез hәлак була. Беркайчан да үлемне сайларга ашыкмыйк. Кем беләндер киңәшләшү күпләрне ялгыш адымнан саклап кала.Чишелмәс мәсьәләләр юк, тора-бара барысы да рәтләнә, төшенкелеккә бирелүдән сак булыйк. Кадерле укучылар, бу чоңгылга эләкмәс өчен бүгенге сыйныф сәгатен чын күңелдән сөйләшик.
-Наркотикларның барлыкка килүе турындагы мәгълүматны бер укучы  укый.( Слайд күрсәтелә.)

 Наркотиклар борынгы заманнардан ук билгеле. Аларны куллану борынгы кешелек тормышы барлыкка килгәч үк барлыкка килгәндер, мөгаен. Барлык җәмгыятьләрдә дә кешенең психик халәтен үзгәртүгә сәләтле актив матдәләр куллану күренеше күзәтелә. Бик борынгы заманнардан ук  йотканнар, чәйнәгәннәр, сулаганнар, ә соңгы араларда шприц ярдәмендә кертәләр. Аңны томалаучы әлеге матдәләр социаль һәм дини йолаларны үткәрү өчен кулланылган.

   Күп цивилизацияләрнең наркотик матдәләр кулланганлыгы билгеле. Майя һәм ацтеклар кока яфракларын тел астына салганнар – походларда җиңү өчен, кытайлылар меңәр еллар буе опиум тартканнар- стресслардан котылу һәм йоклау өчен, борынгы Аравиядә йокы даруы өчен  гашиш кулланганнар. Борынгы Мисырда, Борынгы Греция, Борынгы Римда опиум, җитен орлыгы һәм башка наркотик матдәләр авыртуны басу өчен кулланылган.

  Наркотикларның Европага килеп керүе турында икенче укучы сөйли. 

Сәүдәнең үсүе нәтиҗәсендә наркотиклар Европага үтеп керә, медицинада киң кулланыла. Наполеонның мисыр җирләренә походы нәтиҗәсендә гашиш Европага килеп керә.

   Һәр чорда да наркотикларга каршы көрәш алып барылган, куллануны тыю турында карарлар кабул ителгән. 

  Хәзерге вакытта наркотиклар куллануның балигъ булмаганнар арасында киң таралуы борчуга сала.

-Икенче  укучы укый. Наркотик матдәләр кешенең үз-үзен һәм  тирә-юньне аңлау сәләтенә, кефенә йогынты ясый, алар “наркомания” дигән психик авыру китереп чыгара. Наркоманнар наркотикларсыз яши алмый башлый, бу матдәләр организм өчен даими ихтыяҗга әверелә.

-Өченче укучы укый.( Плакатларга игътибар ителә.)  “Наркотик” грекча оеп калу, сиземләү бетү дигән сүз. Төп билгесе- психик бәйлелек. Бу шундый халәт, кулланылган матдә канәгатьләндерү тудыра һәм психик яктан күңел күтәренкелеге бирә. Начар булудан котылу өчен, организм даими матдә кертеп торуны сорый. Ләкин ул матдә бик кыйммәт, сатып алу өчен көненә якынча 500-1000 сум акча кирәк була. Кешгә шулкадәр акча каян килсен.Шулай  итеп алдашу, кеше талау, урлашу кебек  начар юлга басалар.

-Дүртенче укучы укый. Наркотиклар кешене юләрләндерә, аның баш миенә бик зур зыян сала, күңел күзен томалый. Наркоман кеше  дөнья- ның рәхәтен, аның татлы минутларын бары тик наркотиклар кадап һәм тартып кына татый ала, аның өчен тормыш яме, мәгънәсе калмый. Андый затлар наркотиклар хакына,хәтта, әти-әнисен, дусларын сатарга, үтерергә дә мөмкин. 

-Сүзне химия укытучысына биреп китик әле. Наркотиклар- психиканы нык үзгәртүче кушылмалар. Организмга наркотик тәэсирне табигый һэм синтетик матдәләр бирә. Бигрәк тә героин, кокаин, әфьюн...

   Алар алкоидларга керә. Йокы мәгеннэн алынган әфьюннан егермедән артык алкалоид табып була: морфин, наркотин, папаверин, кодеин. Кешене упкынга алып килүче юллар күп төрле. 

Менә алар: 1.Әфьюнлы наркомания- мәктән алынган препаратлар куллану, болар морфий, героин. Әфьюн кулланучылар тиз ябыга, тиз картая, хәтерләре начарая, аларда бавыр, бөер авырулары көчәя. 2.Киндер орлыгы препаратларын куллану.Аның орлыгында каннабиноидлар була, алар, шулай ук гашиш, анаша, марихуана, галлюцинация китереп чыгара. 3.Синтетик дарулар куллану. Андый препаратлар-эмоциональ ярсыну халәтен китереп чыгаралар сәбәпче.Мондый чакта кешене курку хисе биләп ала, аның күзләре кысыла, эчкә бата, кәефе кырыла. 4.Кофеинчылар һәм теистчылар.Болар-күп дозада кофе һәм куе чәй кулланучылар.Наркоманиянең җиңел формасы диеп саналса да, организм бу очракта да наркотик матдәләргә ияләшә, психик ярсыну халәте дә килеп чыга.Андый кешеләр йөрәк –кан тамырлары авыруларыннан үлә. 5.Кокаин наркоманиясе-кок куагы яфракларыннан алына торган препаратлар куллану.Кокаин галлюцинация китереп чыгара, кешенең аппетиты югала, организмны хәлсезләнә, ул йокысызлыктан, күңел тешенкелегеннән интегә. Кокаин организмда тиз таркала, шуна курә аны еш кулланырга туры килә.

Укытучы. Укучылар! Сезгә тормышта төрле ситуацияләрдә калырга туры килер, сез белмәгән кешеләр белән бер компанияда булырга, танышырга  кирәк булуы мөмкин. Менә шундый вакытларда кемнең кем булуын, үзегезнең нинди кеше белән эш йөртүегезне сез белеп торырга тиешсез. Чөнки кеше турында кайвакыт аның тышкы кыяфәтенә карап кына да күп нәрсәләр белергә була. Наркотиклар куллану да кешенең холык-фигыленә дә, тышкы кыяфәтенә дә үзенең “эзләрен” сала.
 1 укучы. Наркоманнарның тышкы кыяфәте дә аларны таныта: эссе көндә дә озын җиңле күлмәк, кояш булмаганда да кояш күзлеге кия,књз бәбәге я артык зур, я артык кечкенә, ә беләгендә укол эзләре.

 2 укучы. Ул телефоннан еш сөйләшә, аның шикле дуслары күбәя.

Характеры, холык-фигыле дә үзгәрә, ул ялганлый башлый, төрле уйдырмалар уйлап таба, укуда да тырышлыгы кими, хәтере начарлану сәбәпле, бөтенләй бернәрсә  белмәскә дә мөмкин.

 3 укучы. Наркотиклар кулланган кеше үз эченә бикләнә, үз проблемалары белән ул япа-ялгыз кала һәм аларны чишүнең бердәнбер юлы наркотиклар дип белә.

 4 укучы. Наркотиклар кулланган кешенең аппетиты кими яки киресенчә арта, кич йөреп кергәч ул күп ашый. Бигрәк тә баллыга һәм камыр ризыгына “ябыша”.

5 укучы. Ул урамнан кайтып керми, яки киресенчә көннәр буе караватта ауный.

Укытучы: Укучылар, киләчәктә тормышта ялгышмас өчен, зарарлы гадәтләргә бирелмәс өчен, сез үзегезне ничек тотарга, нинди яшәү рәвеше алып барырга тиешсез?  

(укучыларның фикерләре тыңлана: актив тормыш рәвеше алып барырга, спорт белән шөгыльләнергә, зарарлы гадәтләргә бирелмәскә, дуслар сайлаганда игътибарлы булырга, төрле ситуацияләрдә “юк” дип әйтә белергә)

4. Тема буенча биремнәр үтәү.(Карточкаларда).Биремнәрне үтәү тәртибен аңлату.

Бирем.

Наркоман булмас өчен нинди сыйфатларга ия булырга кирәк.?

Көтелгән җаваплар:

1. Ихтыяр көче, тәвәкәллек, намуслылык, хезмәт сөючәнлек, җаваплылык хисләре тоеп үсәргә, белемгә тартылырга. Шул сыйфатларга ия булганда гына наркотик матдәләр белән мавыкмаска мөмкин.

2. Кечкенәдән үк дару, алкоголь, тәмәке, көнкүрештә кулланыла торган матдәләрнең агулы, кеше өчен зыянлы булуын белергә кирәк.

3. Таныш түгел кешеләргә, яңа дусларга сагаеп карарга.

4. Рекламаларга тәнкыйть күзлегеннән карарга, чөнки һәр макталган әйбер чынбарлыкта кирәкле, файдалы булмый, “ бездән күбрәк акча суырыр өчен” начар әйберне дә мактыйлар.

5. Наркотик матдәләр куллануның нәрсәгә китерүе турында мәгълүмат белеп барырга.

6. Кечкенәдән яраткан шөгылең булдырырга. Спорт, музыка, сәнгать, хезмәт белән мавыккан балалар начар гадәтләргә тартылмый.

7. Гаиләдә дуслык булсын, үзара аралашу булсын. Өй,  гаилә, балалар өчен терәк.

8. Бөтен дөньяда да террористларның акча чыганагы – наркотиклар. Мәскәүдә, АКШта, Испания, Лондонда булып узган коточкыч терактлар шул акчага оештырылды. Наркотиклар сатып алмыйча син терроризмга каршы көрәшәсең.
4. Наркотиксыз яшәү күңелле.

5. Йомгаклау.

Укытучы: Укучылар, бүгенге сөйләшүдә әйтелгән сүзләр, фикерләр сезнең йөрәкләрдә урын алгандыр, үзегездә дә бу проблемага карата ныклы фикер урнашкандыр дип уйлыйм. Мәктәпне тәмамлап,олы тормыш юлына аяк баскач та, аларны онытмагыз, исегездә тотыгыз! Әти-әниләрнең сезне кеше итү өчен   түккән   көчләрен, аларның изге теләкләрен аклагыз!  Киләчәктә үзегезне зарарлы гадәтләр колына әйләндермәгез, тормышыгызның хуҗасы булып, чын кешеләр булып яшәгез!

